
የአሜሪካ መንግሥት የዓለም የወባ ቀንን ከኢትዮጵያ አጋሮቹ ጋር አከበረ 

የአሜሪካ ፕሬዚደንት የወባ መከላከል መርሃግብር ያደረገው ግምገማ በወባ አማካኝነት የሚከሰት ሞት መቀነሱን 

ያመለክታል 

ሚያዝያ 17 ቀን  2006 ዓ.ም.  ባህርዳር - የአሜሪካ ፕሬዚደንት የወባ መከላከል መርሃግብር (ፒ ኤም አይ) የአሜሪካ ዓለም አቀፍ 

ልማት  ኤጀንሲ (ዩ ኤስ ኤ አይ ዲ) እና የአሜሪካ የበሽታ መቆጣጠር እና መከላከል ማዕከላት (ሲ ዲ ሲ) ተወካዮች  የኢትዮጵያ ጤና 

ጥበቃ ሚኒስቴር የዓለም የወባ ቀንን አስመልክቶ በዛሬው ዕለት በባህርዳር ባዘጋጀው በዓል ላይ ተሳተፉ፡፡ የዓለም የወባ ቀን  

የሚከበረው የወባ በሽታን በመዋጋት በኩል የተመዘገቡ ስኬቶችን ለማጉላት  ለስራው በቂ ድጋፍ እንዲደረግ ለመቀስቀስ  እንዲሁም 

የሁሉንም አጋሮች ቀጣይ ቁርጠኝነት ለማወደስ ነው፡፡ የኢትዮጵያ ጤና ጥበቃ ሚኒስቴር በየዓመቱ በአገሪቱ ውስጥ የወባ ተጠቂ በሆኑ 

አካባቢዎች  በሽታውን ከጊዜ ወደ ጊዜ ለመቀነስ  የተከናወኑ ስኬታማ ተግባራትን የተመለከቱ የግንዛቤ መፍጠር ስራዎችን 

ያከናውናል፡፡ 

“Invest in the Future; Defeat Malaria,” በሚል መሪ ቃል በዚህ ዓመት በሚከበረው በዓል ላይ በወባ ላይ የተደረጉ በርካታ 

የቅርብ ጊዜ ሳይንሳዊ ጥናቶች እና ምርምሮች ፣ ስፖርታዊ ውድድሮች፣ እንዲሁም በባህላዊ ውዝዋዜ የታጀቡ የመዝናኛ ዝግጅቶች 

ቀርበዋል፡፡ በተንቀሳቃሽ መኪና አማካኝነት  በኬሚካል የተነከረ የአልጋ አጎበር  መጠቀምን የመሳሰሉ በወባ ላይ ያተኮሩ ቁልፍ 

መልዕክቶች በመላው ከተማ ተሰራጭተዋል፡፡ የጥናት ጽሁፎቹ ከቀረቡ በኋላ ተሳታፊዎች በባህርዳር ዙሪያ ወረዳ ወደምትገኘው 

የአንዴሳ ቀበሌ በማምራት በኬሚካል የተነከረ የአልጋ አጎበር አጠቃቀም እና ስርጭት ያለበትን ሁኔታ ተዘዋውረው ተመልክተዋል፡፡ 

ፒ ኤም አይ  ከጤና ጥበቃ ሚኒስቴር ጋር በመተባበር በቅርቡ ያካሄደው የውጤት ግምገማ ጥናት የተከናወኑ ተግባራት መጨመር፣ የኤ 

ሲ ቲ ህክምናን መጠቀም፣ እና የጤና አገልግሎት አሰጣጥ ስርዓቶችን ማጠናከር በመቻሉ፤ በወባ ምክንያት ሕይወታቸውን የሚያጡ 

ከአምስት ዓመት በታች የሆኑ ሕጻናት ቁጥር 70 በመቶ የቀነሰ ሲሆን፤ በመላው ኢትዮጵያም የወረርሽኙን ስርጭት መግታት ተችሏል፡፡ 

በዚህም የተነሳ ከ1997 በፊት ከነበረው የወባ በሽታ መነሻ ደረጃ ጋር ሲነጻጸር  በሁሉም የዕድሜ ክልል የሚገኙ ሰዎች ሞት ቁጥር 

ቀንሷል፡፡ 

የአሜሪካ ፕሬዚደንት የወባ መከላከል መርሃግብር ዳይሬክተር ገንዋርድና ዲሳንያክ በበዓሉ ላይ ባደረጉት ንግግር  “የአሜሪካው 

ፕሬዚደንት የወባ መከላከል መርሃግበር (ፒ ኤም አይ) ኢትዮጵያ ወባን በመቆጣጠር ረገድ ላደረገችው ትልቅ ጥረት ድጋፍ በማድረጉ 

ክብር ይሰማዋል፡፡ መንግስት፣ አጋሮቹ እና በወባ ተጠቂ በሆኑ አካባቢዎች የምትገኙ ማህበረሰቦች ሁላችሁም ገዳይ የሆነው የወባ ትንኝ 

ንክሻ  ሰለባ የሚሆኑ ከአምስት ዓመት በታች የሆኑ ሕጻናትን ቁጥር ለመቀነስ በመቻላችሁ እንኳን ደስ አላችሁ፡፡ እስካሁን የተገኘው 

ስኬት ይህን ገዳይ በሽታ ጨርሶ ወደማስወገድ እንደሚያቃርበን እተማመናለሁ፡፡” ብለዋል፡፡ 

